
 

 
 
 
 

13. januar 2017 

 

Inatsisartut Suleriaasianni § 37 naapertorlugu Naalakkersuisunut apeqqutit imaattut matumuuna 

saqqummiuppakka: 

Naalakkersuisunut apeqqutit kalaallisut ilinniakkanik ingerlatsisarnissaq pillugu: 

 

1. Ilinniartitaanermut Naalakkersuisup arlaleriarluni oqaatiginikuuaa 

periarfissaasariaqartoq ilinniakkamik naammassinnissinnaanissaq soorlu Ilinniarfissuarmi, 

kalaallisuinnaq oqaaseqaraanni. Naalakkersuisoq qinnuigineqarpoq allattoqqullugit 

ilinniagassat kalaallisuinnaq naammassineqarsinnaasut. 

 

2. Naalakkersuisup qanoq iliorluni piviusunngortinniarpaa, qulaani allattorneqartut 

ilinniakkat kalaallisuinnaq naammassineqarsinnaanissaat aamma taggeqquneqarpoq qanoq 

akeqarnissaat? 

 

3. Ilinniartitaanermut Naalakkersuisup arlaleriarluni oqaatiginikuuaa 

periarfissaasariaqartoq atuarfimmi ilinniaqqiffiit soorlu GU naammassineqarsinnaassasoq 

kalaallisuinnaq oqaaseqaraluaraanniluunniit. Naalakkersuisup qanoq iliorluni 

qularnaarniarpaa takorluukkamut atuartitsissutissat ilinniartitsisullu pissarsiarineqarnissaat 

aamma taggeqquneqarpoq takorluukkap piviusunngortinnissaata qanoq akeqarnissaa?  

 

4. Taakku kalaalinngorsaanissamut kissaatit Ilinniartitaanermut Naalakkersuisumeersut 

maannakkullu ilinniartitaanermut pilersaarutit qanoq ataqatigiippat? 

 

5. Taakku kalaalinngorsaanissamut kissaatit Ilinniartitaanermut Naalakkersuisumeersut 

maannakkullu inuiaqatigiit ineriartornerannut qanoq ataqatigiippat eqqarsaatigalugit 

takornariaqarneq aamma aatsitassarsiorneq, taakkunanimi pisariaqarmat 

kalaallisuinnaanngitsoq aammali allamiut oqaasiinut piginnaaneqarnissaq atorfinissagaanni?  

(Inatsisartunut ilaasortaq Nivi Olsen, Demokraatit) 

 

Tunngavilersuut 

Naalagaaffinni angisuuni soorlu Kinami, Tuluit Nunaanni, USA-mi, Frankrigimi aamma Spaniami 

sooruna ilinniagaq naammassineqarsinnaavoq nammineq oqaatsit kisiisa atoraluaraanniluunniit. 

Tamatumunnga soorunami pissutaavoq, oqaatsit amerlasuunit atorneqarnerat siammarnikuunerallu.  



 

 
 
 
 

Nunani minnerni soorlu suleqatitsinni Danmarkimi, Norgemi, Sverigemi, Finlandimi aamma 

Islandimi pisariaqartarpoq minnerpaamik tuluttut piginnaaneqarnissaq nammineq oqaaserisat 

saniatigut ilinniakkamik naammassinninniaraanni. Tamatumunnga ilaatigut pissutaavoq 

ilinniarnermut atatillugu atuakkat ilaasa tuluttuujusarneri aamma pisariaqartarluni internettip 

misissuinermut allanullu atortanissaa.  

Allatut oqaatigalugu allamiut oqaasii piginnaaneqarfigisariaqarput nammineq oqaatsit saniatigut 

ilinniarniaraanni. Uanga Demokraatillu isaanni taamaattumik kukkunerusussaavoq, nunatsinni 

pilersitsiniassagutta ilinniarnernik taamaallaat kalaallit oqaasii atorlugit 

naammassineqarsinnaasunik. Paarlattuanik ilungersuullugu sulissutigisariaqaraluarparput, 

meerartatta oqaatsinut arlariinnut piginnaaneqalernissaat, periarfissarissaarnerulersikkumallugit 

kissaatigisaminnut ilinniarsinnaanissaat. Aamma tamanna tunngaviuvoq, Demokraatini 

kissaatigigatsigu meeqqat atuarfiani tuluttoornerup pingaarnerulersinneqarnissaa, nunarsuarmi 

tamarmi oqaatsit taakku atorneqartut siusinnerpaamik atuartunut ilisaritinneqartaleqqullugit. 

 

Tamanna tunngavigalugu piviusorsiorpalaanngilluinnarpoq Ilinniartitaanermut Naalakkersuisoq 

isumaqarmat ilinniakkamik naammassinnittoqarsinnaasariaqartoq taamaallaat kalaallit oqaasii 

atorlugit. Kalaallit oqaasii tusarnersorujussuupput uanga nuannarilluinnakkakka, kisiannili aamma 

oqaatsit taamaallaat maani nunatsinni atorneqarput. Aamma amerlavallaanngilagut. 

 

Apeqqutikka tunngavigalugit Naalakkersuisut periarfissaqalerput kalaallisuinnaq oqaasilinnut 

ilinniarfiit pillugit eqqarsaatitik takorluukkatillu itisilissallugit, taakkulu qilanaarlunga 

utaqqissavakka.  

 

Apeqqutit akeqquakka  ullut suliffiit naliginnaasut qulit iluanni. 

 


